Dansen med Kristin
Mange av oss tek ofte skibussen og går heim frå Ringkollen, Mylla eller Bislingen, men sjølv med ein ganske ny og fin sykkel er eg ein sjeldan gjest ved Tverrsjøstallen i sommarhalvåret. Kanskje dette var eit av fleire påskot til å bli med ekteparet Bringedal på ein litt over gjennomsnittleg krevjande campingtur med revelje kl 0530 og startskot for Kristins Runde kl 0700. Nesten 9 timar seinare, med ei ny fin beltespenne i bagen, kunne eg dyppe ein mørbanka kropp ned i den svalande sjøen.  
Når ein jamleg treff andre langlauparar vert det fort til at ein samanliknar grader av galskap. Praten før eit maratonløp handlar ofte om kva ein skal smørje på innsida av låra (og andre meir unemnelege stader), kva obskure væsker ein kan blande i ei drikkeflaske og porsjonere utover løpet, variantar av gnagsår, blodblemmer og misfarga tånegler, ymse kjerringråd og piller mot avføring og rikt illustrerte forteljingar der all avføringsprofylakse kom til kort og ein laut improvisera bak telefonstolpar, kastanjetre eller parkerte bilar utan anna papir enn startnummeret. 
Likevel – folk som driv med ultraløp har om mogeleg fleire lause skruar, og dilla breier om seg med stigande deltakartal i klubbar og arrangement, ikkje minst grunna eit villniss av ytringar om trening, konkurransar, såre bein, pastaoppskrifter, utstyr (og anna informasjon ein streng tatt ikkje treng) på tallause bloggar og nettstader verda rundt.

Det eg undrar meg over er kva som får presumptivt fornuftige og høgt utdanna folk til å springe rundt og rundt ein ganske kort bane i 6, 12, 24, ja heilt opp til 48 timar? Kva driv dei som freistar rekorden på 24 eller 48 timar - på tredemølle? Og kva dødsforakt har ikkje dei 11 arme påmeldte som har planar om å springe Trondheim-Oslo, ein distanse der det dagleg går tallause fly, bussar og tog og (dersom det knip i pungen og ein er anstendig kledd) det er gode høve til å få haik søretter langs europavegen?

Kristins Runde er som namnet tilseier ein runde på dryge 8 mil med start og mål på Tverrsjøstallen. Langs løypa spring ein langs kanskje dei vakraste og minst trafikkerte traseane som tenkast kan, og som ligg der ikkje langt unna stovedøra vår. 
Etter ein kort bolk med praktisk informasjon seier Olav Engen, general og bauta i arrangementet, «klar, ferdig, gå» og startfeltet på ca 40 menn og kvinner travar av garde søretter Sinderdalen. Sjølv er eg i ukjent terreng i meir enn ein forstand og startar varsamt. Tidlegare har eg sprunge nokre maraton, men dette er nær det doble – i kupert skogsterreng. 

To mil går uforskamma lett, eg lytta til røynde kollegaer ved leirbålet kvelden før og sprang fyrste bolken med eit lett drikkebelte og sendte sekken til drop punkt 1 v Jonsetangen etter ein nydeleg tur rundt Øyangen og svipptur oppom Ringkollen med brukbar sikt trass lett regn. Turen fortset med netto nedoverbakke søretter langs skogsvegar, stiar og trykkimpregnerte myrbruer til Storflåtan og vidare søraustover mot Oppkuven der sikta er middels med tett skydekke og tettare regn.

Etter å ha runda Kringla dreier me nordover og møter ein lang passasje langs Sandungen, Katnosa, Gjerdingen (med 2. drop bag stasjon ved Svartbekken) og Mylla. Skogsvegen er jamn, men terrenget ujamt stigande. Været lettar og langs vegen møter eg Gunnar Bruun, Ragnar Nygård og Thomas Mittun-Kjos (Som sidan gav meg skyss heim - Takk skal du ha), og vi dannar ein laust samanhengande kvartett. Både Gunnar og Ragnar er røynde med ultraløp og eg lærer triksa med rask gange oppover og høveleg fart på flatene, det er nok av motbakkar framfor oss og det er lurt og spara det vesle krutet som er att. Før 60k sig Ragnar frå oss med lette steg og jamn fart medan det som no (med litt velvilje) kan kallast ein trio held fram med veksling i teten og deling av informasjon, peanøtter og marshmallows. 
Ved Mylla (ca 70k) byrjar moroa - ei dryg mil til mål raust krydra med tre 700m-toppar. Eg skulle gjerne hatt seinvinterføre og staka over skaresnøen på vatnet, men legg meg bak Gunnar som sprang KR i fjor og auser av røynslene sine, og førebur meg på stikrysset mellom Helge- og Lamanshaugen der ein treng det som er att av kognisjonsevne for å unngå feilnavigering. Mot fyrste toppen vert eg mentalt forstyrra både av vegskilt og tidlegare turar i området: Målet ved Tverrsjøstallen er jo like i nærleiken – kvifor i h… skal vi fyrst opp på alle desse toppane?
Dessutan er vi alle mosa ned i kneståande, heilt nede på kjellargolvet. Det er ikkje fleire trappetrinn og det vesle som er att av krefter skvulpar fram og attende med korte og tilfeldige intervall. Det går smått oppover og med beina planta djupt i myra mot Lamannshaugen nærmar eg meg motløysa: Riktig nok er eg glad i toppturar, men dette var eit innsteg for masochistar.

Nede frå nest siste 700m-topp står desserten for tur, ein djevelsk sti søretter langs Ølja der Vårherre (med god hjelp frå lokal skogsdrift) har lagt tømmer over stien kvar 5 meter. Eg finn raskt ut at å hoppe over stokkane er utenkeleg. Sjølv om eg freistar alle variantar av hinderpassering eg har sett på Diamond League, slår krampane inn og eg står tvikrøkt på stien medan tida går.
Klokka gjekk i svart ved ca 65k, men eg får sekundering frå Magnus (Andersson) og Ragnar som eg møter på veg opp til Svarttjernshøgda.  Det er 1700 lange og ugjestmilde meter, eg tenker at dette er for særskilt interesserte og kjenner mi eiga interessa dalar for kvar høgdemeter. På toppen kjennest varmen frå sola i nakken, det kjem intens pep-talk frå fuglane i trea og utsikta er rørande, men med målet i sikte er det ikkje tid og stad for diktlesnad eller nasjonalsong. Eg snubledett attende til vegen og held eit anstendig steg den siste bolken til mål.

Takk til Olav Engen og co som gjer slikt mogeleg
